
Ovoj broj na spisanieto
P A T R I M O N I U M. MK

Во чест на
м-р РИСТО ПАЛИГОРА 

(1961 – 2018)

Меѓу генерацијата историчари на уметноста 
кои по дипломирањето на Катедрата за историја 
на уметноста со археологија на Филозофскиот фa-
култет во Скопје, кон средината на осумдесеттите 
години на минатиот век, активно се вклучија  во 
работата на службата за заштита на споменици-
те на културата и од местото на конзерватори во 
заводите и музеите низ Македонија реализираа 
низа значајни проекти, особено се издвојува про-
фесионалниот и стручен придонес на м-р Ристо 
Палигора.

Тој, како историчар на уметноста, конзерватор, 
истражувач,  долгогодишен кустос во Завод и му-
зеј Битола, речиси триесет години ги посвети на 
професијата, пред сè, заштитата, конзервацијата, 
презентацијата и промоцијата на културното на-
следство. Неговиот професионален интерес беше 
насочен кон средновековната уметност и спо-
мениците на доцниот среден век од времето на 
XVIII и XIX век во Битола, Битолско, Пелагонија, 
како и спомениците на Преспа.

Палигора беше еден од најсистематичните и 
најстудиозните конзерватори кои во изминатите 
децении реализира повеќе значајни и сложени 
проекти во доменот на заштитата на архитектон-
ското и историско-уметничкото наследство. 

Годините поминати во теренски истражувања, 
теренски документирања и непосредни профе-
сионални опсервации овозможија м-р Палигора 
да стекне широк увид во споменичкото наслед-
ство на Битолско, но и со интереси кон спомени-
ците на Преспа и Демирхисарско. Овие теренски 
истражувања овозможија да ги согледа и умет-
ничките текови на XVIII и XIX век во Битолско и 
да проникне во сложените процеси на уметничко-
то создавање поврзани со присуство на бројните 
зографи и зографски тајфи кои давале особен тон 
и динамика на уметничките процеси на поширо-
киот простор на југозападна Македонија

Тој најдобро ги познаваше делата на зографи-
те од потпелистерските села Магарево и Мало-

м-р Ристо Палигора (1961 – 2018)

вишта, како и делата на зографите од Хионијадес, 
Северен Епир, но и делата на корчанските зогра-
фи од времето на доцниот XVIII век. Го следеше и 
проучуваше присуството и на дебарско-мијачките 
зографи, пред сè, опусот на браќата зографи Јо-
сиф и Јаков Радеви од Лазарополе, како и живо-
писот на зографите од Крушево.

Последните десетина години реализираше 
неколку значајни конзерваторски проекти, а по-
себен предизвик за него претставуваше конзер-
вацијата на архитектурата и фрескоживописот 
на црквата во Курбиново. Со големо внимание, 
посветеност и професионална одговорност ги во-
деше сложените истражувачки работи. Напоред-
но со овој голем проект тој реализира и неколку 
сложени конзерваторски и реставраторски зафати 
на фрескоживописот во црквата во с. Егри, каде 
што по опожарувањето на црквата го изработи и 
го реализира проектот со кој успешно се изврши 
санација на архитектурата и фрескоживописот кој 
беше симнат од оштетените ѕидови на црквата, 
конзерваторски третиран и повторно вратен назад 
по целосната реставрација на црквата. Со сложен 
конзерваторски третман ги санира фрескоживо-
писот и иконите во црквата во с. Долно Чарлија. 
Во низата реализирани проекти ја издвојуваме и 
успешната конзервација на иконите од црквата на 
Богородица во с. Велушина, како и севкупниот 
фрескоживопис сочуван во неколку слоја и хро-
нолошки фази.

Професионалните ангажмани на Ристо Пали-
гора не завршуваа само на овие конзерваторски 
зафати, туку за него претставуваа една иницијал-
на фаза кон нивно проучување и научно валори-
зирање. Низ тие истражувања тој успеваше да ги  
согледа и проучи програмските, иконографски и 
стилско-ликовните особености на спомениците.

Неговиот магистерски труд, сеопфатна студија 
за црквата „Св. Петка“ во Маловишта, всушност, 
го најави и откри професионалниот и научен ин-
терес на м-р Палигора кон истражување и проу-
чување на уметноста во Пелагонија од XIX век.

Но, за пошироките познавања и проучувања на 
уметноста на доцниот среден век во Македонија 
посебно се значајни неговите студии, моногра-
фии за црквите „Св. Димитрија“ во Долно Чар-
лија (2016), црквата во Долно Егри (2016), а осо-
бено монографијата за црквата „Успение на Бо-
городица“ во с. Велушина (2018). Ја издвојуваме 
и публикацијата „Црквите и манастирите на Баба 
Планина“ (2012) во форма на водич низ цркви-
те во регионот на Битола и Преспа. Посебно го 
истакнувам Каталогот на иконите од црквата во 
Велушина (2016), како особен придонес во доме-

нот на заштитата и презентацијата на движното 
културно наследство.

Неговиот последен монографски труд пос-
ветен на црквата „Св. Константин и Елена“ во 
Битола (2018) беше посветен на истражувањето 
на историјата на влашката црковно-училишна 
општина при овој храм, како и севкупната нејзина 
историја со многу значајни летописни и докумен-
тарни прилози, како и нејзините архитектонски и 
уметнички особености. 

Ристо Палигора учествуваше на повеќе науч-
ни собири каде што секогаш презентираше нови 
сознанија за спомениците и уметноста на Пелаго-
нија. Значајни настапи имаше и на конференции 
што го третираа проблемот на заштитата на кул-
турно-историските споменици.  

Тој беше близок соработник на Истражувачки-
от центар за културно наследство „Цветан Гроз-
данов“ при МАНУ. Голем дел од истражувачкитe 
потфати и проекти ги реализира со професио-
нална помош и поддршка на соработниците на 
Центарот, особено со раководителот на Центарот, 
акад. Цветан Грозданов, со кога одржување непо-
средни професионални врски.

Меѓу неговите научни трудови презентирани и 
публикувани на вакви значајни настани посебно 
внимание заслужуваат истражувањата за порт-
ретите на св. Наум Охридски во спомениците на 
Пелагонија и Преспа презентирани на Научниот 
собир во Охрид  во 2010 година, како и презенти-
рање на десетина непознати икони и царски две-
ри од црквите на поствизантискиот период како 
значаен прилог кон познавањето на уметноста од 
XVII век, објавено во Зборникот на трудови пос-
ветен на 50 години од научната дејност на акад. 
Цветан Грозданов во 2013 година. 

Последните неколку години, м-р Палигора 
беше непосредно вклучен и во активностите на 
Демирхисарската летна школа во Слепче и во 
двата меѓународни научни симпозиума што се 
одржуваа во тие рамки. 

Прераното заминување на колегата Ристо Па-
лигора во годините на неговиот најголем творе-
чки подем, во миговите пред одбраната на својата 
докторска дисертација, која студиозно ја подгот-
вуваше повеќе години, претставува голема загуба 
за професијата, за македонската наука и за меди-
евистиката, а посебно за службата за заштита на 
спомениците на културата, која изгуби посветен, 
стручен и одговорен професионалец.

д-р Сашо Цветковски, научен советник 
во ИЦКН „Цветан Грозданов“ при МАНУ

Кратка биографија

Ристо Палигора е роден на 18.03.1961 година 
во Битола. Основно и средно образование завр-
шува во Битола – во гимназијата Јосип Броз Тито. 
Во 1985 година дипломира на Филозовскиот фа-
култет во Скопје на групата Историја на уметност 
со археологија.

Од 1987 година работи во Заводот за заштита 
на спомениците на културата, Музеј и Галерија 
во Битола, како историчар на уметност – конзер-
ватор. Најголемо внимание во својата работа му 
посветил на црковните споменици, ѕидното сли-
карство, иконописот и црковната резба од средно-
вековието, па се до крајот на 19 век. Во дваесет и 
четиригодишниот работен ангажман  учествувал 
во успешна реализација на повеќе проекти од об-
ласта на истртажувачките работи, валоризација-
та, превентивната заштита и конзервацијата на 
културното наследство. Работел како раководител 
на следните проекти кои ги изнесуваме во хроно-
лошки редослед

1.	 Инвентаризација, документација и рева-
лоризација на иконите од 15 до крај на 19 век во 
пошироката околина на градот Битола, со вкупна 
бројка од околу 4000 икони во околу 120 цркви.

2.	 Проучување на зидното сликарство низ 
црквите и манастирите во пошироката околина на 
градот Битола, Демир Хисар и Ресен.

3.	 Увид во состојбата на црковната резба во 
битолско од 16 до крајот на 19 век.

4.	 Конзервација на кровната конструкција и 
дел од живописот во црквата Св.Архангел Миха-
ил во село Средно Егри од 19 век.

5.	 Конзервација на ѕидното сликарство во 
црквата Св.Димитриј во Битола од 19 век.

6.	 Заштита и конзервација на кровната кон-
струкција и живописот во црквата Св.Димитриј 
во с.Градешница – Мариово од 15 – 17 век.

7.	 Превентивна заштита на кровната кон-
струкција и живописот како и конзервација на де-
лови од архитектурата на црквата Св.Богородица 
Пречиста од с. Граешница – битолско  (17 век).

8.	 Истражувачки работи и конзервација на 
црквата Успение на Св.Богородица од с.Велушина 
10/11 и 19 век..

9.	 Истражувачки работи и проект за кон-
зервација на фреско сликарството во црквата 
Св.Никола во некогашното село Чагор од 17 век.

10.	 Конзервација на зидното сликарство во 
црквата Св.Петка во село Маловишта од 19 век.

11.	 Конзервација на колекција од 60 икони од 
црквата Св.Петка во село Маловишта од 16/17 до 
почеток на 20 век.

12.	 Истражувачки работи и проект за кон-
зервација на остатоците од разрушената црква 
Св.Тома (Шути манастир), од 17 век,  кај Демир 
Хисар.

13.	 Превентивна заштита на кровната кон-
струкција и живописот од црквата Св.Спас во 
село Живојно од 19 век.

14.	 Иницијатор и раководител на проектот за 
оформување на лабораторијата за конзервација на 
икони, зидно сликарство и дрвена резба во прос-
ториите на Завод, Музеј и Галерија – Битола.

15.	 Координатор на реализираната “Рабо-
тилница за едукација и конзервација на икони во 
црквата Св.Петка во с. Маловишта” (меѓународна 
средба на конзерватори од повеќе европски земји 
и  млади студенти од Р. Македонија). Проектот 
беше реализиран во Септември 2003 година под 
покровителство на Министерството за култура.

16.	 Конзервација на иконите и иконостасот во 
длабока резба од соборната црква Св.Димитиј во 
Битола.

17.	 Конзервација на ѕидното сликарство и 
иконите од иконостасот во црквата св. Богороди-
ца во с. Лопатица, од 19 век..

18.	 Реализација на проектот за формирање на 
постојаната Галерија на икони во црквата св. Пет-
ка во с. Маловишта

19.	 Конзервација на живописот од опожаре-
ната црква во манастирот Св.Петка над селото 
Цапари, од средината на 19 век.

20.	 Истражувачки работи и изработка на 
проект за превентивна заштита и (по потреба) за 
дислокација на живописот од црквата Св.Спас во 
манастирот Чебрен – Мариово.

21.	 Истражувачки работи и изработка на про-
ект за расслојување и конзервација на живописот 
од црквата Св.Атанасиј над селото Долно Дупени 
– преспанско, од 17 и 19 век.

22.	 Истражувачки работи и изработка на про-
ект за конзервација на оштетените делови од жи-
вописот во црквата Св.Јован Богослов/Св.Никола 
над манастирот Слепче, од 17 век.

23.	 Истражувачки работи и изработка на про-
ект за конзервација на живописот (16/19 век) во 
црквата Св.Атанасиј во с. Слоештица.

24.	 Увид во состојбата на живописот и иконо-
писот на територијата на Општина Демир Хисар.

25.	 Увид во состојбата на живописот и иконо-
писот на територијата на Општина Ресен.

26.	 Студиско патување на Света Гора со по-
сета на Кареја и манастирите Кутлумуш, Голема 
Лавра, Пантелејмон, Григориу и Дионисиј.

27.	 Студиско патување (во повеќе наврати) 
низ црквите во Костур од 10 – 19 век.

28.	 Студиско патување низ манастирите на 
Метеори како и посета на повеќе значајни црков-
ни објекти во Епир.

29.	 Учество во повеќе научни собири и сим-
позиуми во земјата и  странство со теми од исто-
ријата на уметноста.

